
Боныхъёд Gismeteo-йы бёрёггёнёнтём гёсгё, 11 мартъийы нё уардзён. Уёлдёфы 
температурё – уазалы 2 градусёй – хъармы 10 градусы онг. 

Боны дёргъ — 11,42 Хурыскаст — 06,20
Хурныгуылд — 18,02

Валютёйы аргъ Доллар — 79,15
Евро — 91,84 12 +

ЁМБЫРД
Цы нём ис, уый бахъахъхъёнём...

РОХЁН ЁВГЪАУ НЁМТТЁ 
Ирон кинойы бындурёвёрджытёй иу

СПОРТИВОН ФИДИУЁГ
Футбол 

Àðãú 10 ñîìû

Ö¸éóò, ¸ôñûì¸ðòàó, ðàтò¸ì í¸ êúóõò¸
Àáîí ê¸ð¸äçèì¸, Èðû ë¸ïïóò¸!..

Ö¸ãàò Èðûñòîíû ðåñïóáëèêîí àä¸ìîí ãàçåò
Ðåñïóáëèêàíñêàÿ íàðîäíàÿ ãàçåòà Ñåâåðíîé Îñåòèè

Дзырды фарн
Судзины фындзёй зёрдё акъах,
судзины бынёй зёрдё балхё.

                                 КЪОСТА

 Ахсджиаг фембёлд 

Цхинвайлаг бархионтё
Уёрёсейы либералон-демократон партийы Цёгат 

Ирыстоны регионалон хайады координатор, республи-
кёйы Парламенты депутат БЕСТАУТЫ Сослан ба-
бёрёг кодта Цхинвалы 2-ём астёуккаг скъола. Уый 
бындурыл ныр сёрмагонд ёфсёддон операцийы рай-
дайёнёй кусынц бархионты штабы уёнгтё.
Бестауы-фырт куыд фё-

бёрёг кодта, афтёмёй 
ёцёг патриотизм ёрмёст 
раззагдёр хаххыл нё фев-
дисынц, фёлё фёсчъыл-
дымы дёр. Ахуырадон 
кусёндоны бийынц ау-
уоны хызтё, Цхинвалы 
хёдзёрттёй иуы пъадва-
лы та акъоппы цырёгътё 
цёттё кёнынц ёфсёд-
донтён. Парламенты де-
путат бархионтимё ныхас 
кёнгёйё, куыд радзырд-
та, афтёмёй ацы скъо-
лайы бархионты фёрцы 
цёуы фёсчъылдымы ёх-
хуыс.

«Уый ёрвылбоны архайд 
у, ёцёг хъёбатырдзинад. 
Нё лёппутё раззагдёр 
хаххыл тохы бацыдысты, 
нё зёрдёты сты. Уё ау-
дындзинад та иумёйаг 
уёлахизмё стыр бавёрё-
нау у», – загъта Бестауты 
Сослан.
Ныхас рауад Сыл-

гоймёгты бёрёгбоны 
агъоммё, Хуссар Ирысто-
ны сылгоймёгтён раарфё 
кодта, загъта, царды сёр-
магонд бынат кёй ахсынц. 
«Ирыстойнаг сылгоймаг 
хъомыл кёны хуыздёр 
фыртты, ныртёккё раз-
загдёр хаххы сты 30 мин 
ирыстойнаг лёппуйё фыл-
дёр. Уыдон хъахъхъёнынц 
Уёрёсейы хёдбардзинад, 
ёмё уый уё фёрцы афтё 
у», – фёбёрёг кодта 
депутат.

Либералон-демократон 
партийы цёгатирыстойнаг 
хайады координатор куыд 
радзырдта, афтёмёй ёх-

хуыс кёндзысты ацы скъо-
лайён. Сёхимё райс-
той скъолайы цалцёджы 
хёрдзты иу хай, ахуыр-
гёнджытён, штабы бар-
хионтён хъёугё ёрмёг 
хёццё кёндзысты. Уёдё 
логистикон хёрдзтё дёр 
сёхимё райстой.

Сёрмагонд ёфсёддон 
операцийы архайджыты 
мадёлтёй 8 хорзёхджын 
ёрцыдысты либералон-
демократон уёрёсейаг 
партийы майдан «Ёфсёд-
доны мад»-ёй. Ёнёр-
хъуыдыйё нё баззады-
сты бархионты змёлды 
уёнгтё дёр, партион ар-
хайёджы къухтёй райстой 

кады гёххёттытё, сёр-
магонд ёфсёддон опера-
цийён ёххуысы тыххёй 
майдантё. Цхинвалы 2-ём 
скъолайы педагогон кол-
лективён сё хъомыладон 
куысты тыххёй Бестуаты 
Сослан загъта бузныг, пат-
риоттё сё кёй рауайы, 
уым сё архайд бёрёг 
дары.

Скъолайы директор 
Ольга Михаилидийы ны-
хасмё гёсгё, ныртёккё 
дуне ёвзары егъау тёссаг-
дзинёдтё:  «Алкёйы ра-
кёнд дёр фидёныл фё-
бёрёг уыдзён. Барёнтыл 
хорз ёмё хёрам ёвёрд 
сты. Хъуамё хорздзинад, 
хёлардзинад, уарзондзи-

над фёуёлдёр уой, хё-
рам дёлейы аззайа. Ахём 
чысыл «блиндажты» сём-
бырд вёййынц бархионтё. 
Уым ёхсиды, дуне бёл-
лёхёй чи аирвёзын кён-
дзён, ахём тых».

(Информацион 
агентад "Рес")

 Ёмбырд 

Фёндёгты уавёр 
ёмё ёндёр лыггёнинаг 

фарстатё
РЦИ-Аланийы Хица-

уады радон ёрвылкъуы-
рион аппаратон ёмбырд 
амыдта республикёйы 
Сёргълёууёг Сергей 
МЕНЯЙЛО. Архайдтой 
дзы министрадтё ёмё 
ведомствёты разамон-
джытё, районты хиуы-
наффёйады администра-
циты сёргълёуджытё. 
Ныхас кодтой республи-
кёйы социалон рёзты 
ахсджиаг фарстатыл.
Хицауады Сёрдары хё-

дивёг Томайты Ирбег 
йё доклады фехъусын 
кодта республикёйы опе-
ративон уавёр.

– Цёгат Ирыстоны 
сёрмагонд службё-
тё архайынц бёрзонд 
цёттёдзинады уавёры. 
Республикёйы хёххон 
районты дарддёр дёр 
тёссаг у зёйтё рацё-
уынёй. Ивгъуыд къуырийы 
дёргъы зёйрацыдты-
тё бёрёггонд не ’рцыд. 
Афёдзы райдайёнёй 

нырмё республикёйы 
сёхи ёгъдауёй рацыд 31 
митзёйы. 2 мартъийё 9 
мартъимё республикёйы 
ёрцыд 10 зынгсирвёзты. 
Хъыгдард дзы ничи бай-
йёфта. Цёгат Ирыстоны 
автоинспекцийы хъусын-
гёнинагмё гёсгё, рес-
публикёйы фёндёгтыл 
ёрцыд 103 фёндаггон 
фыдбылызы. Хъыгдард 
дзы баййёфтой 31 адёй-
маджы, ёмё сё ёвёс-
тиатёй рынчындонмё 
аластой. Арвыком ёмё 
Транскамы фёндёг-
тё гом сты автотранс-
порты ёппёт хуызтён 
дёр.
Республикёйы фён-

дёгтыл лёууынц 2154 
транзитон уёзласён 
машинёйы, электронон 
рады та – 1950. Уёрё-
сейы Федераци ёмё 
Гуырдзыстоны арёныл 
уёлдёр амынд рёстёг-
мё дыууёрдём ахыз-
тысты 12920 автотран-
спортон иуёджы ёмё 
27600 адёймаджы, – 
загъта Томайы-фырт.
Республикёйы «Водо-

канал»-ы хъусынгёнинаг-
мё гёсгё, доны бёрц 

бёрёг кёнынён ёвёрд 
ёрцыд 2821 нымайёны. 
Уыимё, доннымайёнтё 
фыццагдёр ёвёрд ёр-
цыд сёрмагонд ёфсёд-
дон операцийы архайджы-
тё ёмё фёкёсынхъуаг 
бинонты хёдзёртты.

Республикёйы Мид-
хъуыддёгты министрады 
хъусынгёнинагмё гёсгё, 
2 мартъийё 9 мартъимё 
регионы ёрцыд 163 фыд-
ракёнды, раргом кёнын 
дзы бантыст 93. Ёбёрёг 
фыдгёнджытё бадзырд-
той ахуырадон уагдёт-
тём, рёмудзён ёрмёг 
дзы ис, зёгъгё. Мид-
хъуыддёгты оргёнтё 
ёмё Ёнёнхъёлёджы 
уавёрты министрады кус-
джытё ёвёстиатёй са-
рёзтой ёппёт хъёугё 
мадзёлттё ёмё сбёрёг 
кодтой, хъусынгёнинёг-
тё мёнг кёй уыдысты, 
уый. Дарддёр цёуынц 
слестгёнён куыстытё.

– Ивгъуыд къуырийы 
бёрёггёнёнтём гёсгё, 
республикёйы эпидеми-
ологон уавёр у нывыл. 
Ног коронавирусон ин-
фекци разынд 4 адёй-
магмё, – уый тыххёй 
аппаратон ёмбырды фе-
хъусын кодта респуб-
ликёйы «Роспотреб-
надзор»-ы хайад.
РЦИ-Аланийы ахуырад 

ёмё наукёйы министр 
Алыбегты Эллё куыд 
загъта, афтёмёй рес-

публикёйы грипп ёмё 
ОРВИ-йы аххосёй ёхгёд 
ёрцыдысты цыппар рёв-
дауёндоны. Министры 
ныхасмё гёсгё, рёвда-
уёндётты рынчын сы-
вёллётты нымёц у 12, 
скъолаты та – 10 про-
центы. Уыимё ма, фе-

хъусын кодта, 10 мартъийы 
йё тыхы кёй бацёу-
дзён чемпионат «Масте-
рята Алании»-йы ёвза-
рён къёпхён. 10 фё-
зуатыл йё архайджытё 
ерыс кёндзысты ёмё сё 
зонындзинёдтё равдис-
дзысты 14 дёсныйадёй. 
Чемпионаты сёйраг хёс 
у, кусёг дёсныйёдты кад 
фёбёрзонддёр кёнын 
ёмё рёзгё фёлтёрён 
баххуыс кёнын фидё-
ны дёсныйад равзарыны 
хъуыддаджы.
Республикёйы Сёргъ-

лёууёг бахёс кодта кон-
курсы архайынён фылдёр 
фадёттё саразын. Но-
джы ма ацы хъуыддагмё 
фёсивёдон чемпионаты 
архайёг уёлахиздзау-
студентты ёргом разда-
хын ёмё сё бахёссын 
экспертон-разамонёг 
къордтём.
Сергей Меняйло Ёнё-

низдзинад хъахъхъёны-
нады министрадён бахёс 
кодта, нё республикёйы 
ма цал фелсырон-акуше-
рон пункты хъёуы сара-
зын, ёмё дзы цавёр ме-
дицинон ифтонггарз нё 
фаг кёны, уый сбёлвырд 
кёнын.

Ёмбырды Сергей 
Меняйло республикёйы 
Цёрёнуатон-коммуналон 
хёдзарад, артаг ёмё 
энергетикёйы министра-
дён ёмё Фёндаггон хё-
дзарады комитеты сёрдар 
Солиты Тариэлён ба-
хёс кодта федералон 
фёндёгты уавёрмё 
лёмбынёгдёр ёркёсын.

– Кёд ма мит ёруары, 
уёддёр уалдзёг ралёу-
уыд. Ёркёсут фёндёгты 
уавёрмё ёмё уынгты 
сыгъдёгдзинадмё. Ацы 
аз срухс кёндзыстём 
фёндёгты 30 километ-
ры. Куыстытё баххёст 
кёндзыстём национ про-
ект «Инфраструктура»-
йы фёлгёты. Ноджы ма 
шофыртё ёмё фистёг 
бёлццётты ёдасдзина-
дён республикёйы фён-
дёгтыл фёзындзён 400 
ног фёндаггон нысаны. 
Архайдзыстём, респуб-
ликёйы фёндёгтыл цы 
бёллёхтё ёрцёуы, уы-
доны нымёц фёкъаддёр 
кёныныл, – фёнысан 
кодта регионы разамо-
нёг.

Ноджы ма республи-
кёйы Сёргълёууёг 
фехъусын кодта, 2026 
азы арёзт ёмё бынду-
рон цалцёг кёй ёрцёу-
дзён 270 социалон объ-
екты. Ныридёгён уал 
ацы куыстытё бакёнын-
мё бафыстой 115 пад-
дзахадон бадзырды, тагъд 
рёстёджы бацёттё 
кёндзысты иннётё дёр.

– Бадзырдтё ёнёмён-
гёй хъуамё бафыссём 1 
апрелмё, кённод, цы ёх-
цайы фёрёзтё сын ра-
дих кодтой, уыдон фёс-
тёмё федералон бюд-
жетмё ацёудзысты, – 
загъта Сергей Меняйло.
Республикёйы Цёрён-

уатон-коммуналон хё-
дзарад, артаг ёмё энер-
гетикёйы министрад 
аппаратон ёмбырды 
фехъусын кодта, ацы аз 
цёхёрадётты ёмба-
ладты 180 хёдзармё 
ёрдзон газ кёй бауадз-
дзысты, уый.
Ёмбырды ма ныхас цыд 

ёндёр ахсджиаг фарста-
тыл дёр.

ХЪОЙБАЙТЫ Галинё

 Хицауадёй 

Алцыдёр – адёмы удёнцойдзинадён 
РЦИ-Аланийы арёзтад ёмё архитектурёйы ми-

нистры хёдивёгёй ног ёмгъуыдмё снысан кодтой 
БЫДТАТЫ Сергейы. Ацы бёрнон бынаты арёзта-
дон къабазы райрёзты фарстатыл кусдзён 2029 азы 
онг. Ахём уынаффё рахастой нё республикёйы 
Хицауады радон ёмбырды. Амыдта йё йё Сёрдар 
ДЗАНАЙТЫ Барис. 
Министрадтё ёмё ве-

домствёты разамонджы-
тё ёрдзырдтой боны 
фёткы фарстатыл. Уыдон 
иууылдёр баст сты нё 
республикёйы социалон-
экономикон рёзтимё, 
цёрджыты удёнцойдзина-
димё. 
Лёвар медицинон ёх-

хуысы территорион 
программёты паддза-
хадон зёрдёдарёнты 
тыххёй РЦИ-Аланийы 
Хицауады уынаффёмё ивд-
дзинёдтё бахёссыны 
тыххёй ацы ёмё хёстёг-
дёр дыууё азмё дзырдта 
ёнёниздзинад хъахъхъё-
нынады министр Митциты 
Астан. 
Ныр цалдёр азы нё 

республикёйы кусы пад-
дзахадон программё 
«Нырыккон горёты хёрз-
вадёттё». Ныридёгён 
уал ацы куыстытыл схардз 
кодтой дыууё миллиард 
сомы бёрц, 2026 азы цы 
ёхсёнадон фёзуёттё 
саив кёндзысты, уыдонён 

радих кодтой 185 милуан 
сомы. 
РЦИ-Аланийы паддзаха-

дон исбонад ёмё зёххы 
ахастдзинёдты министр 
Тедеты Руслан йё ра-
ныхасы фёбёрёг кодта, 
паддзахадон исбонады 
объекттёй цалдёр хаст 
кёй ёрцыдысты Дзёу-
джыхъёуы муниципалон 
исбонмё. Уыдонимё – 

фатертё сидзёр сывёл-
лёттён, спортивон-физ-
культурон объект ёмё 
ёндёртё. 

– Социалон нысаниуёг 
кёмён ис, 600 ахём ёнё-
коммерцион куыстуаты ба-
цёттё кодтой 130 проек-

ты. Уыдонён сё архайдёй 
ёххуыс цёуы фёкёсинаг 
ёмё бирёсывёллонджын 
бинонтён, сёрмагонд 
ёфсёддон операцийы ар-
хайджытён, – фёбёрёг 
кодта Хицауады Сёрдар. 
РЦИ-Аланийы ахуырад 

ёмё наукёйы министры 
хёдивёг Мёхъиты Люд-
милё фехъусын кодта, 
хёстёгдёр рёстёг нё 

республикёмё кёй ссёу-
дзысты 400-500 скъо-
ладзауы алы регионтёй 
– Ёппётуёрёсеон олим-
пиадёйы архайынмё. Сё 
зонындзинёдтё ёвдис-
дзысты литературёйё. 
Дзанайты Барис бафё-
дзёхста уазджытыл зёр-
диагёй сёмбёлын, 
ёдасдзинады фарстатё 
сёххёст кёнын, нё рес-
публикёйы рёсугъддзи-
нёдтимё сё базонгё кё-
нын. 
Хъарм рёстёг ралёу-

уыд, ёмё зынгсирвёз-
тытёй бахъахъхъёныны 
мадзёлттё та уыдзысты 
ахсджиаг. Ёппёты тёс-
сагдёр кёцы цёрён бы-
нёттён уыдзён ёрдзон 
зынгсирвёзтытёй, уыдоны 
номхыгъд сфидар кёны-
ныл дзырдта РЦИ-Аланийы 
Граждайнаг хъахъхъёны-
над ёмё ёнёнхъёлёджы 
уавёрты комитеты сёр-
дар Александр Хоружий. 
Уыцы номхыгъдмё хауынц 
сывёллётты фёлладуагъд 
ёмё дзёбёхкёныны ор-
ганизацитё, стёй цёхё-
радётты ёмбаладтё дёр. 
Ёмбырды ма ныхас 

кодтой ёндёр ахсджиаг 
фарстатыл. 

ЦЁГЁРАТЫ Жаннё,
къам систа

Татьяна ШЕХОДАНОВА

 Ёмгуыстад  

Туризмы рёзтён – ахъаз
Республикё дарддёр ёххёст кёны Цёгат Ирыс-

тоны экономикон рёзтён хъёугё кусджытё цёттё 
кёныны нысантё. Сё иутё баст сты иумёйаг ахуыра-
ды кусёндёттимё. 

Ныридёгён не скъола-
ты байгом сты ёмё ку-
сынц, зёрдёмёдзёугё 
дёсныйад сывёллонён 
йё бон равзарын кём 

уыдзён, ахём дёсныйа-
дон кълёстё. Сёдёгай 
рёзгё ахуырдзаутё зонгё 
кёнынц дёсныйёдтимё.
Зёгъём, «Туризм ёмё 

уазёгуарзондзинад»-ы 
кълёсты ахуырдзаутён ис 
сёхи сё фидёны дёс-
ныйады бафёлварын, уы-
мёй уёлдай ма хёстёг-
дёр базонгё вёййынц 
сё райгуырён бынаты 
историимё, культурёимё, 
ёрдзон хёзнатимё. Ацы 
ран Сывёллёттё ёмё 
рёзгё фёлтёрты туриз-
мы республикон центры 
архайд ахсджиаг у.
Центры специалисттё 

туризмы сусёгдзинёдтё 
базоныны ёппёт хъуыд-
дёгты архайынц, ахуыра-
дон ёмё зонындзинёдтё 
райсыны мадзёлттё сын 
амонынц. Ахуырады хъуыд-
дагмё хёссынц туризмы 
рёзты хуыздёр дёнцёг-
тё.

«Фёсивёд ёмё 
сывёллёттё»-йы национ 
проекты фёрцы фёзынд 
скъолатё ёмбёлгё фё-
рёзтёй сифтонг кёныны 
фадат. Уыдоны руаджы 
ёппёт ахуырадон нысан-
тё хуыздёр ёнтысынц.

Нё уацхёссёг

 Ёмбырд  

Цы нём ис, 
уый бахъахъхъёнём...
Ирыстон хохёй быдырмё зёдбадён у, 

фёзёгъынц. Алы комы дёр ис рухс кувёндёттё, 
адём ёууёндынц сё ёнёкёрон тыхыл, фёдзёх-
сынц сё бинонты, сё бёлццётты, курынц ёххуыс 
ёмё хатыр.
Афёдзы мидёг дзы 

ацёуы рёсугъд бёрёг-
бонтё, алы кувёндонён 
дёр равзарынц дзуарён 
лёггадгёнджытё. Мы-
сайнаг цы адём сёвёрд-
той, уыдоны Хуыцауыл 
бафёдзёхсынц.
Ёгъдау ёххёст кёнын 

ёмё йё хёссын зын у, ал-
кёй къухы не ’фты. Фёлё 
нын нё рагфыдёлтёй цы 
хорздзинёдтё баззад, 

уыдон хъуамё цёсты га-
гуыйау хъахъхъёнём. Ацы 
ёмё бирё ёндёр ахс-
джиаг фарстатыл ёрдзу-
рынмё Дзёуджыхъёуы 
ёрёмбырд сты Ирыстоны 
алы кёмтты минёвёрт-
тё – Иры кувёндёттём 
цёстдарёг советы уёнг-
тё.
Боны фёткы фыццаг 

фарста уыд советы сёр-
дар ёмё йё хёдивджыты 
равзарын. Иумёйаг хъё-
лёсёй советы сёрдарёй 
снысан кодтой Уататы 
Зелимы, уёздан ёмё 
ёгъдауылхёст хистёрён 
йе ’ххуысгёнджытёй та 
равзёрстой Мёрзой-
ты Тамерлан ёмё Чер-
честы Аланы.

– Алы ирон адёймаг 
дёр, мё фёндиагёй, уаид 

зёрдёрухс ёмё цардёф-
сёст. Зын рёстёг скодта, 
ёмё кёрёдзийы фарс-
мё хъуамё балёууём. 
Ныртёккёйы рёстёджы 
бирё ивддзинёдтё хаст 
цёуы нё кадджын ирон 
ёгъдёуттём. Чи уё цы 
хорздзинадмё ёнхъёлмё 
кёсы, уый йыл дзёбё-
хёй ёрцёуёд, – загъта 
Зелим ёмё фёсидт со-
веты уёнгтём, цёмёй 

ёмзондёй, ёмдыхёй, иу 
адёймаджы хуызён сыгъ-
дёгзёрдёйё кусой, цы 
хёстё ёвёрд ис сё раз-
мё, уыдоныл.
Бауынаффё кодтой, цё-

мёй сё архайд уа ёргом, 
цёстуынгё, уый тыххёй 
сёрмагонд информацион 
сайт скёнын. Уым алцы-
дёр мыхуыр кёнын, кёцы 
кувёндоны чи у цёстда-
рёг, фысым, ёвзёрст 
лёгтё – дзуарён лёг-
гадгёнджытё. Уыимё, цы 
ёфтиёгтё ёмё хёрдзтё 
конд ёрцыд, уыдон дёр. 
Уыцы куыстён нымёрдар 
дёр уыдзён.
Советы уёнгты хъуыды-

мё гёсгё, кувёндёттён 
хицён адёймёгтё афёд-
зёй-афёдзмё хъуамё 
хицёуттё ма уой. Цы мы-

сайнёгтё дзы сёвёрой 
кувёг адём, бёлццёттё, 
уыдон табуйаг сты, ёмё 
сём уёлдай ёвнёлд кё-
нён нёй. Уыцы стыр тё-
ригъёддзинадёй хи алчи-
дёр хъуамё хъахъхъёна. 
Бадзурын хъёудзён 
хъёуты хицёуттём, нё 
кувёндёттён скёнын 
хъёуы картё, цёмёй зо-
нём, фёкёсын кём хъё-
уы, кём та цалцёггёнён 
куыстытё бакёнын, уый.
Хицён ныхас цыдис, 

Ирыстонмё цы бирё ту-
ристтё ссёуы, уыдонён 
ёмбарын кёнын, хи куыд 
дарын хъёуы, цавёр 
уёлёдарёсы ёмбё-

лы цёуын, ирон адёмён 
дзуёрттё цы нысаниуёг 
хёссынц, уый, ёмё ён-
дёр ахсджиаг хъуыддёг-
тё. Уый тыххёй фембёлд 
сараздзысты гидтимё. 

– Алы комы дёр йёхи 
ёгъдау ис, фёлё сё кё-
рёдзиуыл бёттынц, иу-
варс сё нё уадзынц ёртё 
чъирийы, бёгёныйы къус, 
нё ирондзинад, фыдёлты 
туг. Ёмё нём цы хъёз-
дыг ёгъдёуттё ис, уы-
дон бахъахъхъёнём ёмё 
ныффидар кёнём, – загъ-
той ёмбырды архайджы-
тё.
Алкёмён дёр фадат 

уыдис йё хъуыдытё, йё 
фиппаинёгтё зёгъынён.

ГУГКАТЫ Жаннё

  Хъомылад  

Советон адёмы ёнёмёлгё намыс
Дыууё ёмё цыппарыссёдз азы размё (1944 азы 27 

январы) Ленинград ёнёхъёнёй дёр уёгъдгонд ёр-
цыд фашистты ёфсёдты ёрхъулайё (блокадёйё). 
Цытё бавзёрстой номдзыд сахары цёрджытё ёмё 
йё хъахъхъёнджытё 872 бон ёмё ‘хсёвы, цы хъи-
зёмёртты бахаудтой, уый у арф хъуыдыты аккаг. 

Уыцы хабёрттё Хъахъ-
хъёдуры астёуккаг скъо-
лайы хистёркъласонтён 
лёгдзинады урочы ракод-
той Кировы районы ве-
теранты уынаффёдоны 
сёрдар Бедойты Феликс 
ёмё Ёппётдунеон ёх-
сёнадон змёлд «Аланты 
Ныхас»-ы Кировы райо-
ны хайады уынаффёдо-
ны сёрдар Къубалты 
Солтан. Кёй зёгъын ёй 
хъёуы, историйы урочы-

ты дёр фёцёуы ныхас 
уыдёттыл, фёлё ахуыр-
дзауты уазджытё дёнцёг-
тё ‘рхастой, ёрхъулайы 
чи аирвёзт, уыдоны мыси-
нёгтёй, ноджы ма ёндёр 
цаутё.
Зёгъём, 1941 азы 21 

сентябры гитлерон Герма-
нийы разамынд бацёттё 
кодта сёрмагонд доклад. 
Уым комкоммё загъд ис: 
«…Мы блокируем Ленин-
град (герметически) и 

разрушаем город, если 
возможно, артиллерией и 
авиацией… Остатки «гар-
низона крепости» останут-
ся там на зиму. Весной мы 
проникаем в город, вы-
возим все, что осталось 
живое, вглубь России или 

возьмем в плен, сравняем 
Ленинград с землей…»

— Ёз фембёлдтён 
ёрхъулайы хёцёг ёф-
сёддонтёй цалдёримё, 
— дзырдта хёсты сывёл-
лётты фёлтёры минёвар, 
Цёгат Ирыстоны кадджын 
ветеран Къубалты Сол-
тан. — Уыдоны ныхёстём 
гёсгё, Ленинграды цёр-
джыты фёразондзинад 
ёмё сырхёфсёддонты 

сгуыхтдзинёдтён ёмбал 
нё уыд. Зын у уыцы хъай-
тардзинадён аккаг аргъ 
скёнын, фёлё сын сё 
кад ёнустём цытджын кё-
нын у не ‘ппёты хёс дёр. 
Хъуамё ёппёт уыцы ха-
бёрттё зоной, ёнёмёнг, 

нё рёзгё фёлтёртё, уой 
сын табуйаг ёмё ленин-
градёгтау иузёрдион уой 
нё бёстёйыл. 
Ёрёджы, 2 февралы, 

сбёрёг кодтам Сталин-
грады бынмё хёстытё 
фёуыны 83 азы. Уыцы 
бон, 1943 азы, Сырх ёф-
сад дёрёнгонд фёцис 
ёрхъулайы бахауёг фа-
шистон ёрдонгты зынгё 
хай. «Раст уырдыгёй, цёу-

гёдон Волгёйы былгё-
рёттёй, йё хур ныгуылын 
райдыдта гитлерон Герма-
ныл», – дзырдтой уазджы-
тё. Хъахъхъёдуйрёгтёй 
дёр бирётё архайд-
той Сталинграды бынмё 
карз хёстыты ёмё сёхи 
‘вдыстой хъёбатырёй. 
Уыдоны лёгдзинад хъуа-
мё рох ма уа сё мыггёг-
тё ёмё хъёуккёгты ног 
фёлтёртёй.

— Нё ныхасы кёрон 
ёрымысём немыцаг фыс-
сёг Белль Генрихы (1917-
1985) ныхёстё: «Абоны 
онг дёр немыцён сё 
фылдёр хай нёма бам-
бёрста, Сталинградмё сё 
кёй ничи хуыдта, стёй, 
кём фёуёлахиз сты, уым 
сёхи тугдзых сырдты хуы-
зён кёй ёвдыстой…» Сё 
номдзыд ёмзёххоны ацы 
ныхас Германийы ныры 
разамонджытё кёнё зон-
гё дёр нё кёнынц, кёнё 
та йё зонынц, фёлё йё 
бамбаринаг не сты ёмё 
тугмондагёй хылкъахён-
тё аразынц. 

— Уыцы хылкъахтёй рав-
зёрд сёрмагонд ёфсёд-
дон операци, ёмё дзы уё 
фыдёлтё ёмё хистёр 
ёфсымёртё Фыдыбёс-
тё хъахъхъёнынц неона-
цизм ёмё неофашизмёй. 
— Уыдонён баххуыс кё-
нын у алкёй хёс дёр. Уё 
фыстёджытё сын сё ныф-
сыл ныфс ёфтауынц, сё 
тыхыл — тых. Нё зёрдё 
сын зёгъы тагъд рёстёг 
сёрёгасёй сё бинонтыл 
сёмбёлын уёлахизимё, 
— кёронбёттёны загъта 
Къубалты Солтан.

КЪУБАЛТЫ Аркади

 Барад  

Наркотик сём ссардтой
39,95 граммы кёй иумёйаг уёз у, ахём тыхджын-

ахадёг наркотикон фёрёз «метадон» ёнёзакъонёй чи 
балхёдта (фёстёдёр ёй ауёй кёнынён) ёмё, амёй 
размё тёрхонгонд кёмён уыд, Уёрёсейы Ёдасдзи-
нады федералон службёйы цёгатирыстойнаг управле-
ни ёмё Дзёуджыхъёуы пъёлицёйы кусджытё сыхаг 
регионёй нём ёрбацёуёг дыууё ахём нёлгоймаджы 
(цёуы сыл фёйнё 40 азы) барадхалён архайдён кё-
рон сёвёрдтой.

«Уёрёсейы Федера-
цийы Уголовон кодек-
сы 228, 228.1, 229 ёмё 
229.1-ём статьятён нар-
котикон фёрёзтё ёмё 
психотропон буаргъёдты 
стыр ёмё уёлдай егъау-
дёр бёрцытё, стёй нар-
котикон фёрёзтё ёмё 
психотропон буаргъёдтё 
кём ис, ахём зайёгой-
тён кёнё, наркотикон 
фёрёзтё ёмё психотро-
пон буаргъёдтё кём ис, 
сё ахём хёйттён стыр 
ёмё уёлдай егъаудёр 
бёрцытё сфидар кёныны 

тыххёй» УФ-йы Хицауады 
2012 азы 1 октябры уагъд 
№1002 уынаффёмё гёс-
гё, наркотикон фёрёзы 
амынд уёз нымад у стыр 
бёрцыл.
Оперативон-агурён ар-

хайды ёрмёджыты бынду-
рыл Цёгат Ирыстоны Мид-
хъуыддёгты министрады 
дзёуджыхъёуккаг слест-
гёнён управлени амынд 
адёймёгтыл Уголовон ко-
дексы 228.1-ём статьяйы 
4-ём хайы пункттё «а» 
ёмё «г»-мё гёсгё са-
рёзта уголовон хъуыддаг. 
Амынд статьямё гёсгё, 
адёймагён рахёссён ис 
20 азы дёргъы ахёстоны 
фёбадыны тёрхон.

УФ-йы Ёдасдзинады 
федералон службёйы 

цёгатирыстойнаг 
управленийы  

пресс-службё

 Фыссынц «Рёстдзинад»-мё  

Ёнёнхъёлёджы 
фембёлд

У
ё бонтё хорз, зы-
наргъ редакцийы 
кусджытё!

Азтё дёр мыл цёуы, 
фёлё иронау кёсын ёмё 
фыссын никуы ахуыр код-
тон. Уымё гёсгё мё рё-
дыдтыты тыххёй хатыр ку-
рын.
Кёддёр мын ёнён-

хъёлёджы фембёлд уыд 
Дзусты Ибрагимимё. Уый 
хёсты ахъаззаг архайёг 
кёй уыд, уый зонём, ссис  
инёлар-майор.  

1965-1966 азты ёз 
куыстон телефонты стан-
цёйы, уыдтён монтер.  Иу 
бон мё адрисмё гёсгё 
арвыстой телефон ёвё-
рынмё, фатермё бацыд-
тён, мё куыст кёнын. 
Мемё ёндёр кусджытё 
дёр ма уыди, уыдысты 
салдёттё, фатермё ми-
дёмё хастой хёдзары 
дзаумёттё.       

Салдёттё-иу арёх 
афарстой: «Товарищ гене-
рал, куда поставить данную 
вещь?» Ёз кёсын, цымё 
кём ис «генерал», иу-
уылдёр граждайнаг дзау-
мётты куы сты, уёд. Уый 
фёстё бамбёрстон, чи 
у инёлар, уый. Бёрзонд, 
уёнгджын лёг. Кёд ёмё-
иу салдёттё исты рёдыд 
ёруагътой, уёддёр сём 
дзырдта ёмбаргё ёвза-
гёй, ёнё хъёртёй. 

Фёстёдёр бакастён, 
ёнхъёлдён, «Социалис-
тическая Осетия»-йы фыст 
уыд цыппар рёнхъы: 
«Умер Герой Советского 
Союза Дзусов Ибрагим». 
Гъе, уёдёй нырмё фё-
хастон маст, ахём лёгён 
ёндёр кад ма скён, уый 
мын хъыг уыд…

          ГЁБУТЫ Ражден,
          Дзёуджыхъёуы 

цёрёг

РЕДАКЦИЙЁ: Гёбуйы-фырты хъынцъым ёмба-
рём, фёлё Фыдыбёстёйы Стыр хёсты вете-
рантён, архайджытён кёддёриддёр кад уыд, 
газеттё сыл тынг арёх лёвёрдтой ёрмёджы-
тё. «Социалистическая Осетия» ма ныффысса, 
уымён дёр гёнён нё уыд. Нёхёдёг, ома га-
зет «Рёстдзинад», Дзусы-фырты тыххёй ёрмёг 
фыста. Фёлё уёддёр бузныг де ‘рхъуыдыйы 
тыххёй.

 Ёдасдзинад – фёндёгтыл  

Нозтджын шофыр – 
ёхсёнады знаг

Нозтджын адёймаг у ёхсёнады знаг, фёлё уымёй 
ноджы фылдёр знаггад хёссы нозтджын шофыр, уы-
мён ёмё, цы кусы, цы ми кёны, уыдоныл дзуапп рат-
тынхъом нё вёййы. 
Нозтджын шофыры ах-

хосёй фёндагыл ёрцё-
уы бирё бёллёхтё, ёмё 
дзы хъыгдард чи баййафы, 
йё цардёй афонёй раз-
дёр чи ахицён вёййы, 
ахёмты нымёц дёр у тынг 
бирё. 
Адёймаг машинёйыл 

куы сбады, уёд уымёй 
йёхимё райсы бёрнон-
дзинад канд йёхи цардыл 
нё, фёлё ма, йе ‘гъдау-
халён миты аххосёй хъыг-
дард баййафынёй тёссаг 
кёмён у, уыдоны цардыл 
дёр.
Фарста ахсджиаг у канд 

Уёрёсейы нё, фёлё ду-
нейы бирё иннё бёстёты 
дёр. Статистикёйы бё-
рёггёнёнтё куыд амо-
нынц, афтёмёй ёрцёуёг 
фёндаггон-транспортон 
бёллёхты фылдёр хатт 
аххосджын вёййы нозт-
джын шофыр. Уёвгё, 
фёндаггон-транспортон 
бёллёхтё цёй тыххёй 
ёрцёуынц, уыцы ёртё 
ёххосёгтён сё иу у расыг 
шофыр. 

Ахём шофырён йёхи 
куы бафёрсай, нозтджы-
нёй машинёйыл бадён 
цёй тыххёй нёй, зёгъгё, 
уёд дын йёхёдёг дёр 
дзуапп ратдзён: адёймаг 
хорз нал фёхъуыды кёны, 

сёвзёрёг тёссаг уавёр-
мё цырд фёлёууын йё 
бон нё вёййы. Нозтджы-
нёй машинёйыл сбадын 

йё сёрмё чи хёссы, уы-
донёй ма фехъусён ис 
ахём ныхас дёр, зёгъгё, 
водкёйы иу рюмкё шофы-
рён ницы кёдзён, къад-
дёр цыртдзаст уымёй 
нё фёуыдзён. Фёлё 

хъуыддаг куыд ёвдисы, 
афтёмёй фёндаггон-
транспортон фыдбылыз 
саразынц, афтё чи хъуыды 

кёны ёмё нозтджынёй 
машинёйыл сбадыны бар 
йёхицён чи ратты, уыдон, 
сёхимё нозтджын кёд нё 
фёкёсынц, уёддёр.   
Карз нозт халы адёй-

маджы психофизиологион 

процесстё. Нозтджын шо-
фырён йе уёнгты хъару 
вёййы къаддёр, фёнда-
гыл цёугё-цёуын цёст 
афтё уынаг нал вёй-
йы, сёвзёрёг уавёрён 
хёрзцыбыр рёстёгмё 
аккаг аргъ скёнын йё 
бон нё вёййы. Зёгъём, 
нозтджын шофырмё афтё 
кёсдзён, цыма, фёнда-
джы сёрты чи хизы, уыцы 
адёймагмё ма баззад 
иу-30 метры, афтёмёй 
та уыдон 15-18 метрёй 
фылдёр нё вёййынц. Ёп-
пёт уыдёттё ёркёнынц 
фёндаггон-транспортон 
бёллёхтём. Канд уый нё, 
фёлё ма уыцы бёллёхты 
фёстиуджытё вёййынц 
тынг уёззау – шофырён 
йёхицён дёр, стёй, кёй 
бахъыгдара, уыдонён 
дёр. 
Уымё гёсгё, уё хорзё-

хёй, гыццылдёр нозтджын 
куы уат, уёддёр маши-
нёйы ма бадут. Хъахъхъё-
нут уёхи дёр ёмё уё 
алыварс адёмы дёр.  

Медицинон 
профилактикёйы 

республикон центр    

Лёгдзинады урочы рёстёг

 Рохён ёвгъау нёмттё  

Ирон кинойы 
бындурёвёрджытёй иу

Нёуёдз азы размё 
Алагиры районы Црауы 
райгуырд фидёны актер, 
режиссер, ирон кинемато-
графы бындурёвёрджы-
тёй иу – Дзбойты Батыр-
бег (Бабле).

Кадджын аивадон кино-
нывтё «Ах, любовь», «Муж-
ское самолюбие», «Жизнь, 
ставшая легендой», «Про-
щайте, коза и велосипед» 
ёмё ёндёртё бацёттё-
гёнёг режиссер йё зама-
ны каст фёци Мёскуыйы 
Щукины номыл театралон 
училищё ёмё Ирысто-
ны телеуынынады аивадон 
программёты райрёзтмё 
стыр ёвёрён бахаста.
Бабле – афтё йё хуыд-

той зонгётё ёмё ём-
гуыстгёнджытё – уыд 
зёрдёхёлар, цёстуарзон, 
куысты хёстё биноныг 
хатёг адёймаг, уёлдай 
фылдёр уарзта комедион 
кинонывтыл кусын.

– Бабле уыд цард-
бёллон, ёрхъуыдыджын 
адёймаг. Вазыгджын 
уавёр-иу куы сёвзёрд, 
уёддёр-иу ёнкъард нё 
кодта. Ныфссастёй йё 
никуы федтон. Адёйма-
джы равг фёнывыл кёнын-
мё Баблейё дёсныдёр 
ничи уыд, – мысы газет 
«Рёстдзинад»-ы уацхёс-
сёг, нё республикёйы 
культурёйы сгуыхт кусёг 
Баскаты Уырызмёг. 
Дзбойы-фырт цалдёр 

кинонывы кёд ахъазыд, 
уёддёр кинонывтё цёт-
тё кёныны заман арёх-
дёр ёххёст кодта ре-
жиссеры куысты хёс-
тё.

– Театры кусын куы рай-
дыдтон, уёд мё зонд-
амонджытёй иу уыд 
Дзбойты Бабле. Йё 
бирё зонындзинёд-
тёй махён, ёрыгон ак-
тертён, рёдауёй хай 
кодта. Дзбойы-фырты 
фёрцы театр ёмё кино-
аивады куысты лыстёг 
фёзилёнтё рахатыдтон. 
Ацы адёймаг ме сфёл-

дыстадон куысты ныууагъ-
та ирд фёд, – зёгъы Цё-
гат ёмё Хуссар Ирыстоны 
адёмон артист Цёриаты 
Валери.

– Киноаивады къаба-
зы кусгёйё, Бабле йёхи 
равдыста парахат зонын-
дзинёдты хицауёй. Ак-
терты ног фёлтёр цёт-
тё кёныны хъуыддагмё 
Дзбойы-фырт стыр ёргом 
здёхта. Царды ахадгёдёр 

ёууёлтё кинонывты ёв-
дыст цёмёй цёуой, дёс-
ны режиссер ёмё актер 
ууыл архайдта. Баблейы 
хуызён ёнёхин, цёстуар-
зон адёймёгтёй цард 
фидауы, – зёгъы паддза-
хадон телерадиокомпани 
«Алани»-йы телекинофон-
ды шеф-редактор Беджы-
заты Иринё.

    
ЦОРИТЫ Эльвирё

 Чингуыты тёрхёгыл 

Ёнёнцой зёрдё куы уай...
Не ‘хсён ахёмтё ис, ёмё сё уды тых, сё зонындзинёдтё, сё 

курдиат снывонд кёнынц адёмы, ёхсёнады хорзёхён. Бирётау 
сё царды сёйраг нысан фынджы уёлхъус рёсугъд куывдтытё 
ракёнын нё вёййы, фёлё сё аразынц хъуыддагёй. 

Уыдонёй иу у медицинон служ-
бёйы булкъон, Уёрёсейы Журна-
листты цёдисы уёнг, Культурон-
рухстауён змёлд «Иугонд Алани»-йы 
сёрдар Хётёгты Валодя. Уый ацы 
змёлды уёнгтимё архайы пайда-
йаг традицитё бахъахъхъёныныл, 
зианхёссёг ёгъдёуттё аиуварс 
кёныныл, нё культурё, нё демо-
графийы рёзтыл...  Рауагътой ёмё 
сфидар кодтой нё ирон царды тых-
хёй бирё брошюрётё, сидты-
тё. 90-ём азты скодтой спортивон 
змёлд «Зилахар». Уым алыхуызон 
ерысты сё хъару ёвдыстой нё фё-
сивёд. Адёмы зёрдёмё тынг фё-
цыд. Ёхсёнадмё, нё царды алы 
къабазмё дёр аккаг ёвёрён чи 
хёссы, уыдонён та се змёлды но-
мёй скодтой сёрмагонд диплом 
«Нёртон лёг».   
Мёнё куыд фёзёгъынц, курдиат-

джын адёймаг, дам, курдиатджын 
у ёппётёй дёр. Уый хауы Валодя-
мё дёр. Йё цард медицинёйён 
снывонд кодта, уыимё, у ёхсёна-
дон раззагдёр архайёг. Йё сёйраг 
нысан у ёнёниз цардыуаг адёмы 
размё хёссын. Йё хъуыдытё фыс-
сы, амоны газетты фёрстыл, радио, 
телеуынынадёй. Ёрёджы та сё ра-
уагъта чингуытёй: ёмдзёвгёты 
ёмбырдгонд «На мгновенье пришел 
из вечности…» ёмё «Кодекс алан-
ской этики». Валодя йёхи поэт ни-
куы хуыдта, фёлё дём исты зёгъи-
наг куы уа, уёд поэзийы хуызы дёр 
ратоны зёрдёйё. «Специалисты, 
вероятно не без основания, сочтут 
этот мой опыт банальной литератур-
щиной. И все же, уступив просьбам 
друзей, я решился подготовить мои 
стихи к изданию. При этом заве-
ряю моих уважаемых читателей, что 
предложенная их вниманию книга ни 
в коей мере не претендует на высо-
кую поэзию».
Автор йе ‘мдзёвгёты ёмбырд-

гонд кёд поэзи нё хоны, кёд уы-
рыссагау фыссы, уёддёр дзы рав-
дыста йё адёмы цинтё ёмё хъыг-
тё. Чиныджы ис фондз хайы. Алы 
хайён дёр — йёхи темё. Фыццаг 
хай «Весь мир — стечение фактов»-ы 
равдыста йё фыдызёхмё уарзон-
дзинад, йё патриотон ёнкъарёнтё. 
Уым бакёсён ис йе ‘мдзёвгётё 
«Гимн Алании», «Наша Осетия», «Мы 
нарты», «Гвардейцы Алании» ёмё 
ёндёртё. Чиныджы бирё ис лири-
кон, стёй ёрдзыл фыст ёмдзёвгё-
тё, автографтё ёмдзёвгёты хуы-
зы. Сёрмагонд бынат дзы ахсынц, 
нё зындгонд адёймёгты номыл 
кёй фёфыста, уыцы ёмдзёвгётё: 
«Коста», «Борису Кулаеву», «Феликсу 
Алборову», «Ахурбеку Магометову», 
«Сослану Андиеву» ёмё бирё ён-
дёртё.  
Ацы чиныгыл бирё дзурён ис, 

фёлё мёнён абон мё сёйраг 
зёгъинаг у иннё чиныг «Кодекс алан-
ской этики», зёгъгё, ууыл. Нё адём 
сё царды бонты сё сёрёй уёлдёр 
ёвёрдтой не ‘гъдёуттё, нё тради-
цитё. Уыдон сёйрагдёр сты ёви 
адёймаджы ёнёниздзинад? Уый 
тыххёй у ацы чиныг дёр. Валодяйы 
хъуыдымё гёсгё, традицитё ёх-
хёст кёнын хорз у, фёлё гуыбын 
сёрёй уёлдёр ёвёрын нё хъёуы, 
алцёмён дёр хъуамё зонай бёрц. 
Уымён ёмё нё бирё ёгъдёуттё 
ёххёст кёныныл хардз кёнём нё 
рёстёг, нё фёрёзтё ёмё не ‘нё-

низдзинад. «Куыд дохтыр, афтё йё 
зонын, ныртёккё фыргуыст ёмё 
ёххормагёй ничиуал мёлы, фёлё 
адём фылдёр мёлынц инфаркт 
ёмё инсультёй, уыдонён та сё 
аххосаг фылдёр сты нё ёнёкёрон 
фынгтё. Ома, ирон фынджы ёгъдау 
кёронмё акёнын сёйрагдёрыл ны-
майём. Уыцы ёнамонд хъуыддаджы 
мах стём Цёгат Кавказы респуб-
ликёты ‘хсён фыццаг бынаты», — 
зёгъы Валодя.
Ёппёт уыдёттё йё чиныг «Кодекс 

аланской этики»-йы адёмы размё 
рахаста автор. Чиныгмё хаст ёрцы-
дысты алыхуызон амынддзинёдтё, 
ёмбисёндтё, пайдайаг традици-
тё, хъомыладон фёрёзтё, адёмон 
сфёлдыстадимё баст хабёрттё… 

«Владимира Хатагова отличает 
особая способность — быть нерав-
нодушным ко всему, что происходит 
в осетинском обществе. Он убеж-
ден, что этические нормы, которые 
лежали в основе жизни и быта наших 
предков на протяжении тысячелетий, 
должны быть актуальны и в наши дни, 
и посвятил этой теме десятки глубо-
ких аналитических материалов», — 
чиныджы разныхасы фыссы историон 
наукёты кандидат Козаты Петр.   
Ам дёр автор тыхсы, фёдзёх-

сы, цёмёй нё хорз традицитё ма 
фесафём, ёвзёртыл та бахъоды 
кёнём. Ёмё ёрхаста бирё ём-
бисёндтё не ‘гъдёутты тыххёй. 

Зёгъём, Андиаты Сослан, дам, 
куыд дзырдта, афтёмёй йёхицёй 
уёззаудёр богалыл фёуёлахиз, йё 
райгуырён Ирыстон йё зёрдыл куы 
‘рбалёууыд, уёд. Ирон ёмбисонд 
«Хорз ус лёггёнёг у»-мё гёсгё та 
фыссы: «Выбирай невесту (жениха) 
не по красоте, а по наличию ума и 
чести, традициям ее семьи и фами-
лии». Ахём уагвёдыл цёуынц иннё 
ёрмёджытё дёр. Се ‘хсён – нё 
истори, нё хъёбатырдзинёдты, нё 
зынгё лёгты тыххёй. Алы сёргон-
ды бынмё дёр, йё темёмё гёсгё, 
авторён йёхи фыст ёмдзёвгёйы 
рёнхъытё. Чиныджы кёрон Алан-
ты кодексы амынддзинёдтё мы-
хуыргонд цёуынц иронау, уырысса-
гау ёмё дыгуронау. Ёрхёсдзынён 
дзы цалдёр: «Зон ёмё ма рох кён 
дё мыггаджы уидёгтё, рагфыдёл-
ты къабаз кёй дё», «Нё фыдёлтё 
лёгдзинад барстой ёфсармёй, ёх-
сарёй, ёгъдауджын кёстёртёй», 
«Ёдылыимё ма тох кён, зондджын-
мё та байхъус», «Бёрц зон хёрд 
ёмё нозтёй — афтё домы аланты 
ёфсарм. Хёрнёджы фынгыл бирё 
бадын худинаг у», «Дёхи аллоныл ма 
нымай, цалынмё дё мадёлон ёв-
заг, ёгъдёуттё ёмё культурё ба-
зонай, уёдмё», «Хорзёй дёр ёмё 
ёвзёрёй дёр цы кёныс, уый дём 
раздёхдзён дзёвгар фылдёрёй», 
«Макуы бафхёр искёй национ ёмё 
дины ёгъдёуттё, алчидёр Хуыца-
уёй лёвёрд у» ёмё афтё дарддёр.
Чиныг «Кодекс аланской этики», 

зёгъён ис, у хъомылады скъола. 
Бирё пайдайаг амынддзинёдтё 
райсён дзы ис кёстёртён дёр 
ёмё хистёртён дёр. Валодяйы 
ёмбарындзинады сёйрагдёр сты 
МАД, ФЫД, ФЫДЫЗЁХХ ёмё НА-
МЫС. Уыдоны фёстё цёуынц нё 
традицитё.

«Ныртёккё хистёр ёмё кёстёр-
ты ‘хсён ёнгом бастдзинад куы нё 
уа, уёд нё уый хорзмё не ‘ркён-
дзён, уёд кёстёрты сёхимё са-
йынц ёндёр фёндёгтё, фылдёр 
— интернеты фёрёзтё. Хорз уаид, 
скъолатё ёмё сывёллётты рёв-
дауёндётты тематикон изёртё 
аразын, зёгъём, не ‘гъдёуттыл, 
патриотизмыл, ёнёниз цардыуа-
гыл, бинонты ахастдзинёдтыл, кёс-
тёр ёмё хистёрты ‘хсён баст-
дзинадыл… Ацы темётыл лекцитё 
хъуамё кёсиккой дохтыртё, психо-
логтё, социологтё», – зёгъы Валодя.
Хётёджы-фырт куыд зёгъы, аф-

тёмёй, абон уа ёви райсом, мах 
бахъёудзён ёнёниз цардыуагмё 
раздёхын, нё традицитё та дыккаг 
бынаты сёвёрын. Алцёмён дёр 
ис бёрц, ёмё уыцы арёнты фёл-
гётёй хизын нё хъёуы. Ёгёр ни-
цёмёй бёззы, ахъуыды нё хъёуы 
не ‘нёниздзинадыл. Ныртёккё нын 
сёйрагдёр у нё чысыл наци куынё-
гёй бахизын… 
Ныр та йын раздёхон йё поэзимё. 

Авторы ныфс ис, ёппёт дёр хорз кёй 
уыдзён ёмё аланты бёстё дидинёг 
кёй калдзён. Йе ‘мдзёвгё «Аланты 
гимн»-ёй ёрхёсдзынён цалдёр 
рёнхъы Хаджеты Таймуразы тёлма-
цёй:

«Цёй, раст, нёхи аланты зёхх,
Бёрзонд хёхты бёстё!
Фёци, зёгъгё-иу макуы зёгъ,
Хъёбатырты рёстёг…
Цёй, растём уёдё рагбонтау,
Ныфсджын ёмё рёдау,
Нё кады зарёг амондау
Ёнус-ёнус нёра!»
                                                                               

ДЖУСОЙТЫ Нинё 

 Радон номыр 

«Мах дуг» мыхуыр кёны
Мыхуыры рацыд журнал «Мах 

дуг»-ы ацы азы 2-ём номыр. 
«Ёмдугоны хъуыдытё», зёгъгё, 
рубрикёйы бынмё «Не ’ргом нё 
кёстёртём аздахём», уым йё 
хъуыдытё зёгъы Хуссар Ирыс-
тоны паддзахадон университеты 
ректор ТЕДЕТЫ Вадим. 

Хозиты Яковы райгуырдыл сёх-
хёст 125 азы. Журналы мыхуыргонд 
ёрцыд йе ’мдзёвгёты цикл  «Нё 
дугёй ёз фырты хёс дарын...». Поэ-
ты цард ёмё сфёлдыстады тыххёй 
йё уац «Зёрдёйы уидёгты поэзи»-
йы фыссы Дзугаты-Мурасты Риммё. 
Поэт Мамыкъаты Хъазыбегыл сёх-

хёст 70 азы. Журналы мыхуыргонд 
ёрцыд йе ’мдзёвгёты ёмбырдгонд 
«Ирон фёндыр», ёрцёуёд ныл дё 
арфё!» Поэты тыххёй сё хъуыдытё 
зёгъынц Ёгъуызарты Саукуыдз, Хо-
зиты Барис, Ёлборты Хетёг, Гетъо-
ты Ларисё. 
Фыссёг, журналист, ёхсёна-

дон архайёг Гёбёраты Юри ма 
Ирыстоны зындгонд у куыд хъёды 
нывёфтыдгёнёг. Уый тыххёй фыс-
сы Тъехты Тамерлан – «Уарди, дзё-

бидыр ёмё адёймаг». «Мах дуг»-ы 
равдыст»-ы фенён ис Гёбёрайы-
фырты куыстытё. 
Журналкёсджыты бацымыдис 

кёндзён Хъазиты Мелитоны новел-
лё «Цин».

Зёрдёмёдзёугё у Бызыккаты 
Земфирёйы радзырд «Ёртё чыз-
джы фыд».
Рубрикё «Не ’взаг – нё хёзна»-йы 

бынмё – Абайты Эдуарды уац «Мё 
тугёнхъёвзён».
Тынг зёрдиагёй фыст сты Хуыга-

ты Сергейы мысинёгтё – «Дзадтиа-
ты Тотырбег».
Дарддёр мыхуыргонд ёрцыд Гу-

салты Барисы «Дзырд-Хуыцау дугёй 
дугмё».
Рубрикё «Критикё ёмё пуб-

лицистикё»-йы бынмё Джыккай-
ты Шамилы тыххёй фыст у Хуссар 
Ирыстоны наукон иртасёнты инс-
титуты зонадон кусёг Плиты Сер-
гейы уац – «Поэт ёмё ёмбёстаджы 
ёмиуад».
Рубрикё «Ахуыргёнёгён ёх-

хуысён»-ы бынмё – ирон ёвзаджы 
райрёзты центры разамонёг, фило-
логон наукёты кандидат Куыдзойты 
Анжелёйы уац «Ирон ныхасы культу-
рёйы фарстатё  Гёбёраты Никъа-
лайы зонадон куыстыты».
Журналы ма ис ёндёр бакёси-

нёгтё дёр.

АБАЙТЫ Эдуард

Дзбойты 
Батырбеджы 

(Бабле) 
райгуырдыл 

сёххёст 90 азы

 Равдыст 

Зындгонд нывгёнёджы куыстытё

Мёздёджы Культу-
рёйы галуаны ёрцыд 
ахсджиаг цау: ам байгом, 
ёрёджы 70 азы кёуыл 
сёххёст, уыцы зындгонд 
нывгёнёг, нё республи-
кёйы культурёйы сгуыхт 
кусёг Юрий ПОБЕРЕЖ-
НЫЙЫ куыстыты сёрма-
гонд равдыст. 

Экспозицийы ёвёрд 
уацмыстё арёзт сты 
Мёздёг ёмё ацы горё-
ты цёрёг адёмы кадён. 
Уёрёсейы Нывгёнджыты 
цёдис ёмё Графикёйы 
дунеон академийы уёнг 
Юрий Побережный нымад 
у нё бёстёйы Хуссары 
дёсныдёр графиктёй 
иуыл. 
Нывгёнёг райгуырд 

1955 азы 22 ноябры Мёз-
дёджы. 1976 азы каст 
фёци Стъараполы аива-
дон училищё. 
Ныртёккё Луковскёйы 

станицёйы аивёдты скъо-
лайы ахуыргёнёгёй ку-
сёг ёрмдёсны сфёл-
дыстадон куыст ёххёст 
кёнын райдыдта йё рай-
гуырён горёты. Графи-
кёйы къабазы архайёг 

нывгёнёг арёх пайда 
кёны сау ёмё урс ахо-
рёнтёй, фёлё, аивад-
уарзджытё стыр аргъ кё-
мён кёнынц, Юрий амынд 
ахорёнты фёрцы сфёл-
дисы ахём мидисджын 
уацмыстё. Йё заманы 

Юрийы конд нывтё ёвёрд 
уыдысты Мёскуы ёмё 
Бетъырбухы хуыздёр рав-
дыстыты залты, балхёдтой 
сё фёсарёйнаг аивад-
уарзджытё. 
Мёздёджы районы 

администрацийы минё-

вёрттё ёмё Стъараполы 
крайё ёрбацёуёг аивад-
уарзджытё Юрий Побе-
режныйён йё равдысты 
фёдыл раарфё кодтой. 
Экспозици ахёсдзён ацы 
мёйы кёронмё. 

САУТЁТЫ Тамилё

Цыппёрём хатт мыхуыры рацыд 
Цгъойты Хазбийы чиныг «Ирон цар-
ды ёгъдёуттё». Адём та йыл ёх-
сызгонёй сёмбёлдысты. Балхё-
нён ёй ис Мыхуыры хёдза-
ры дыккёгём уёладзыджы, йё 
аргъ – 500 сомы. Бадзурён ис Тая 
Доронинамё ахём телефонтёй: 
8-928-483-46-51; 25-92-72.

тё, тёфёрфёстё, мысён бонты ёрмёджытё, 

 Номыры радхёссёг редактор — Дедегкаты Зёлинё.
  Дизайн: 1-аг фарсён – Рубайты Нелли;
              2-аг фарсён – Халиты Изё;
             3-аг ёмё 4-ём фёрстён — Гуыцмёзты Зёринё.

 Корректортё: 1-аг ёмё 3-аг фёрстён — Гаглойты Наташё; 
         2-аг фарсён — Кёлухты Фатимё;
         4-ём фарсён — Дзоцъиты Тамарё. 

Мыхуыры рацыд англисаг 
ёвзагмё тёлмацёй Хуыга-
ты Сергейы радзырдты чи-
ныг «Ossetian Fiddle» («Хъис-
фёндыр»). Радзырдтё ан-
глисаг ёвзагмё ратёлмац 
кодта Владимир Пукиш (Бу-
дапешт, Венгри), нывтё 
йын скодта Кокойты Мариа 
(Цхинвал, Хуссар Ир). Чиныг 
уёй кёнынц дукани «Аллон-
Биллон»-ы (Сабырдзинады 
проспект, 12).

Оказываю услуги электрика 
качественно, надежно.

Все виды работ с гарантией. 
Выезд и консультация бесплатно.

Тел.: 8-918-702-00-82 
(Казбек).

РЕКЛАМЁ, ХЪУСЫНГЁНИНЁГТЁ

Мыхуыры рацыд Гадзиаты-
Бёлёуты Фузёйы ног чиныг
«Высокие дарования горянок». 
Чиныджы ис уацтё Ирыстоны зынд-
гонд сылгоймёгты тыххёй. Бакёсён 
дзы ис ёрмёг сёдё сылгоймагёй 
фылдёры тыххёй уацхъуыдтё.
Чиныг балхёнён ис Национ музейы:

Сабырдзинады проспект 
(пр.Мира, 9.),

тел.: 8-989-132-07-19, 
науёд та – чингуыты дуканийы:
Сабырдзинады проспект, 12

(пр. Мира,12).

 Аивад 

«Нё ныфсытё»-йы лауреат
Алагиры сывёллётты аивёд-

ты скъолайы фёндырдзёгъдёг 
Ногъайты Георги ссис ёвзонг 
музыкантты XXI конкурс «Нё 
ныфсытё»-йы дыккаг къёпхёны 
лауреат. 
Адёмон инструментты хайады 

ахуыргёнёг Гёбуты Анжелёйы 
хъомылгёнинаг Георги конкур-
сон программёмё гёсгё кёй 
ацагъта, жюрийы уёнгтё (сё 
сёргъы уыд Уёрёсейы адёмон 
артисткё Гергиты Ларисё) Ио-
ганн Бах ёмё Гёздёнты Булаты 
уыцы уацмыстён стыр аргъ скод-
той. 
Дзёуджыхъёуы администра-

цийы культурёйы управлени фа-
дёттё кёмён сарёзта, уыцы 
конкурс ацыд П. Чайковскийы но-
мыл сывёллётты 1-ём музыка-
лон скъолайы. Ацы хатт конкурсы 
архайджытё ерыс кодтой алы-
хуызон музыкалон инструмент-
тёй цёгъдынёй, стёй зарынёй. 
Конкурс «Нё ныфсытё» ёххёст 

кёнынц ёвзонг музыкантты дёс-
ныдзинады къёпхён фёуёлдёр 
кёнынён, курдиатджын сывёл-
лётты рабёрёг кёнынён, стёй 
классиктё ёмё нырыккон ком-
позиторты музыкалон уацмыстё 
дзыллёты рёгъмё рахёссынён. 

ХЪАЙТЫХЪТЫ Зёлинё

 Ёцёг хабар  

Ахём чызгыскъёфтытё 
дёр рауайы...

Сылгоймажды нё бафёндыд, цёмёй йын йё мыггаг ныффыссём, уый, фёлё 
йыл кёддёр цы цау ёрцыд, уыдёттё нын фёдзырдта. Рёстёг ыл дзёбёх ра-
уад, ныр йё цоты цотёй тынг разы у, буц ёй дарынц йё кёстёртё дёр.

Санибайы, сидзёргёсы хёдзары 
хъомыл кодта Светланё, уыдис ма 
йын хо дёр. Сё фыд фёмард Фы-
дыбёстёйы Стыр хёсты, мад сё 
хъомыл кодта ёгъдау ёмё кадыл 
хёст уёвыныл. Уёд ёмхуызонёй 
дёр тыхст цард кодтой, фёлё сё 
уырныдта, кёддёр ралёудзён хуыз-
дёр фидён, зёгъгё. Светланё 
скъола каст фёцис, фёлё ахуырмё 
нё бацыд, баззад уым лаборант-
кёйё кусгёйё.
Иу афон скъолайы кёрты цалдёр 

ацёргё лёджы сугтё састой, сё 
иу йё цёст ёрёвёрдта ёрыгон 
чызгыл, сёхимё ссыд ёмё загъта, 
дзёбёх чызг федтон, уый нё Ха-
дзыбатырён куы уаид… Лёппуйён 
дёр бамбарын кодтой сё фёнд. 
Уёдмё ахуыры аз фёцис, Светланё 
йё  документтё цёттё кёнынмё 
февнёлдта, балёвёрдта сё база-
рады техникуммё.

Хадзыбатыр та чызджы алыварс 
зилын райдыдта, фёлё Светланё-
мё  мой кёныны фёнд нё уыд. 
Йё ахуыры куыст кодта, уёдмё йё 
практикёмё арвыстой Дзёуджы-
хъёуы дуканитёй иумё. Йё ба-
комкоммё та уыд, Хадзыбатыр кём 
куыста, уыцы АТК. Лёппу-иу дукани-
мё исты ёфсёнтты ёрбауад, фёлё 
чызг йё фёнд нё ивта. Хадзыбатыр 
сфёнд кодта Светланёйы аскъё-
фын. Йё размё бабадт, йемё – йе 
‘мбёлттё, афтёмёй.
Чызгыл фёхёцыдысты ёмё йё 

уёзласён машинёйы баппёрстой. 
Бамбарён ис, цы хъуырдухёнты 
бахауд чызг, уый. Куыдта, куырдта 
лёппутёй, цёмёй йё йё хёдзар-
мё аласой, уый. Фёлё уыдон сё 
ных сарёзтой Хъобанмё. Хадзыба-
тыр бамбёрста чызджы зондахаст, 
фёлё уёддёр йё фёнд нё ивта. 

Иу афон, скъёфджытё ёрлёууы-
дысты, аныхас кодтой. Светланё сё 
куырдта, чындзы ёрмёстдёр ёгъ-
дауёй кёй ацёудзён ёмё йё йё 
хёдзарыл сёмбёлын кёной. Афтё-
мёй машинё  фёстёмё Санибайы 
рдём рацыд. 
Светланёйён йё бон бацис ма-

шинёйы куыст бауромын, куыддёр-
тёй тормозтё нылхъывта ёмё ма-
шинёйё рагёпп ласта. Тыххёйты 
фёхёццё йё хёдзармё, йё мад 
та уыцы рёстёг уыд рынчындоны. 
Уёд та лёппу минёвёрттё ёрви-
тин райдыдта Санибамё, кёддёр 
чызджы раттой ёмё йын чындзёх-
сёв скодтой. Ахём чызгыскъёфты-
тё дёр рауайы. 
Йё ног хёдзары ёрыгон чызгыл 

сёмбёлдысты райгондёй, уыдысты 
фидар ёгъдауыл хёст. Уымё гёсгё 
царды зындзинёдтё Светланё ни-
цёмё дардта, амондимё цёры йё 
бинонтимё, йё кёстёртимё.

Нё уацхёссёг

 Спортивон фидиуёг 

Футбол

Уазёгуаты хёрёгсаст фесты
Дзёуджыхъёуы ФК 

«Алани» ивгъуыд са-
баты Уёрёсейы дык-
каг къорды футболон 
чемпионаты дёлкъорд 
«Ёвзист»-ы акодта йё 
радон фембёлд уазёг-
уаты «Кубань»-имё.

Дзёуджыхъёуы коман-
дёйы рёнхъыты фёзмё 
рацыдысты: №1- Биазыр-
ты Давид, №4 - Хъёцмёз-
ты Сослан, №5 – Багаты 
Алан, №4 – Анзор Амира-
лиев, №8 – Хуыгаты Алан, 
№9 – Артем Закиров, №37 
– Гаглойты Тарас, (86’ 
– Гогниты Руслан), №71 
– Биазырты Артур, №55 
– Рёмонты Зауырбег (55’ 
– Кобесты Давид), №75 
– Огъуаты Сёрмёт (74’ – 
Кодзырты Артур), №99 – 
Махач Абдулхамидов.
Йё ацы азы дыккаг фем-

бёлд Дзёуджыхъёуы ко-
мандё кодта йё ног тре-
нер Дмитрий Фомины 
разамындёй. «Кубань»-
имё фембёлд алайнёг-
тён сё ёнцонтёй нё ра-
уад. Хъазты фыццаг хайы 
фысымтё хъазты бозитё 
сёхимё райстой ёмё 
алайнёгты цъысыммё ёл-
хъывтой. Цы цалдёр ныб-
бырсты сарёзтой, уыдо-
нёй сё иуы 9-ём минутыл 
фысымты размёбырсёг 
Илья Малтенинов пурти 
«Алани»-йы дуары фёми-
дёг кодта, ёмё фысымтё 
1:0-ёй размё рацыдысты.
Алайнёгтё куыдфёстё-

мё се ’муд ёрцыдысты 

ёмё сё дуармё бацё-
уёнты цыргъ уавёртё 
сёвзёрынёй лёмбынё-
гёй хъахъхъёдтой.
Хъазты рёстёг кёрон-

мё дёр ахём хыгъди-
мё фёцёйфёуд кодта, 

фёлё ма тёрхонгёнёг 
уёлёмхасён цы рёстёг 
ратта, уыдонёй 90+3’-ём 
минутыл нё лёппутён 
ёнёнхъёлёджы бантыст 
хыгъд сёмхуызон кёнын. 
Куыд алайнёгты фыццаг 

фембёлды, афтё та ацы 
хатт дёр гол бакёнын 
бантыст Махач Абдулхами-
довён. Хъазт ахицён хё-
рёгсастёй 1:1 хыгъдёй, 
ёмё дыууё фембёлды 
фёстё ФК «Алани» 3-оч-
коимё цёуы 2-аг бынаты. 
Йё иннё радон фембёлд 
«Алани» акёндзён 14-ём 
мартъийы Грознайы Бе-
тъырбухы командё «Зенит-
2»-имё.

2- туры хъёзтытё ахи-
цён сты ахём хыгъдти-
мё: «Зенит-2» – «Динамо» 
(Брянск) 1:2, «Динамо» 
(Стъарапол) – «Динамо» 
(Киров) – 0:0, «Динамо-2» 
– «Амкар» (Пермь) – 4:3, 
«Тюмень» – «Динамо» 
(Владивосток) – 1:1. «Ку-
бань» – «Алани» 1:1.

Командётё Хъ Р Ё Х П О

1. Динамо-Брянск  2 2 0 0 3-1 6

2. Динамо-2 М 2 1 1 0 6-5 4

3. Алани 2 1 1 0 2-1 4

4. Динамо Кр. 2 0 2 0 2-2 2

5. Динамо-Владивосток 2 0 2 0 2-2 2

6. Кубань 2 0 2 0 1-1 2

7. Амкар-Пермь 2 0 1 1 4-5 1

8. Зенит-2 2 0 1 1 1-2 1

9. Тюмень 2 0 1 1 1-2 1

10. Динамо Ставрополь 2 0 1 1 0-1 1

Хъёбысхёст

Ерыстёй ссардтой Бесичы рухс ном
Беслёны Къудухты Бесичы номыл спортивон-цёттёгёнён комплек-

сы ацыдысты уёгъдибар хъёбысхёстёй РЦИ-Аланийы фыццаг бынат 
бацахсыныл ерыстё фёсивёды (24 азы онг) ’хсён. Ерыстё арёзт ёр-
цыдысты спорты сгуыхт мастер, дунейы 4 хатты чемпион, Олимпиаг 
хъёзтыты 3-аг бынат бацахсёг КЪУДУХТЫ Бесичы номарёны кадён. 

Бесичы номхёссёг спортивон  
комплексы сё хъару ёмё арёхст-
дзинад ёвдыстой 150 богалы. Ерыс-
тё дёс уёзы бёрёггонд цыдысты, 
мартъийы цыппёрём къуырийы 
Налцыччы чи цёудзён, Цёгат Кав-
казы федералон  зылды ацы кары 
чемпионаты Ирыстоны номёй чи 
хёцдзён, уыцы богёлттё. 
Ерыстё рауадысты цымыдисаг. 

Богёлттён сё фылдёр уыдысты 22 
азёй кёстёр, фёлё зёрдиагёй 
тырныдтой фёсивёдон кары Ёп-
пётуёрёсеон ерыстём фёндаг 
акъёртт кёнынмё. Уымён та йё 
райдайён вёййынц республикон, 
уый фёстё та – Цёгат Кавказы 
ерыстё. 
Богёлттё уёлахизмё тырнындзи-

над кёй ёвдыстой, уымён ёвдисён 
у, бирё фембёлдтытё стыр хыгъд-
тимё кёй ахицён сты, уый дёр. 
Зёгъём, 61 кг онг уёзы  Андиаты 
Сосланы номыл скъолайы хъомыл-
гёнинаг Дзанёгаты Эрик ерысты 
1/2 хайы фембёлд Беслёны спор-
тивон скъолайы минёвар Бётёга-
ты Сосланимё. Дыууё богалы дёр 
тынг тырныдтой уёлахизмё ёмё 
сё ныббырстыты равдыстой хорз 
техникон цёттёдзинад дёр. Сё цы-
мыдисаг тох ахицён 22:13 хыгъдёй 
Эричы пайдайён, фёлё дыууё бо-
галы дёр сё дёсны архайдёй тынг 
барухс кодтой спортуарзджыты зёр-
дётё. 
Дзанёгаты Эрик (йё тренертё – 

Бикъойты Б. ёмё Къораты Т.) уый 
фёстё кёронбёттёны фембёлд 
беслёныхъёуккаг богал Гобозты 
Тамерланимё (йё тренер Хуыба-
ты Т.), ёмё ам дёр сё фембёлды 
хыгъд уыди раппёлинаг. Сё цымы-
дисаг ныхмёлёуд ахицён Гобозты 
Тамерланы пайдайён 16:6 хыгъдёй. 
Ахём, ерысты цыд рёсугъдгёнёг 
фембёлдтытё дыууё боны дёргъы 
уыди бирё. 

1-аг бынёттё бацахстой: 57 кг – 
Антипин Алексей (Андиаты Сосла-
ны номыл скъола, Исахъты Георги), 
61 кг – Гобозты Тамерлан (Беслё-
ны спортивон скъола, Хуыбаты Та-
мерлан), 65 кг Дзукъаты Давид 
(Андиаты Сосланы номыл скъола, 
Хъалёгаты Олег), 70 кг – Абу-
ков Арсланбег (Андиаты Сосланы 
номыл скъола, Мзокты Алан), 74 

кг – Къомайты Фарнёг (Андиаты 
Сосланы номыл скъола, тренертё 
Исахъты Георги, Саулохты Чермен), 
79 кг – Моргуаты Азёмёт (Беслё-
ны спортивон скъола, Ёрчъегкаты 
Тотрадз, Дудайты Эльбрус, Ёрчъег-
каты Георги), 86 кг – Суанты Вале-
ри (Республикон спортивон скъола, 
Рубайты Руслан), 92 кг – Токты 
Сослан (Андиаты Сосланы номыл 
скъола, Исахъты Георги), 97 кг – Са-
нахъоты Родион (Андиаты Сосланы 
номыл скъола, тренертё: Наниты 
Зураб, Ёлборты Руслан, Кодзаты 
Марат), 125 кг – Хынцёгты Давид 
(Андиаты Сосланы номыл скъола, 
Биазырты Марик, Тедеты Валик).
Уёлахиздзаутё ёмё призон 

бынёттё бацахсёг богёлттё хор-
зёхджын ёрцыдысты майдантё, 
кубоктё, дипломтё ёмё грамотё-
тёй. 
Спорты ветеранты номёй Дреты 

Хазби ёмё Хъёцмёзты Станис-
лав сёрмагонд кубок «Ерысты хуыз-
дёр богал»-ёй схорзёхджын кодтой 
79 кг онг уёзы фёуёлахизуёвёг  
Моргуаты Азёмёты. 
Цёгат Ирыстоны ацы кары бо-

гёлтты иугонд командёйы хистёр 
тренер, Уёрёсейы сгуыхт тренер 
Ёрчъегкаты Тотрадз ерысты тых-
хёй загъта: «Ацы кары богёлттё, 
нё райсомы бон кёимё бёттём, 
уыдон сты, ёмё сын аразын хъё-

уы ёппёт уавёртё дёр. Нё абоны 
ерыстё нын пайдайы хос сты бо-
гёлтты фидёны ерыстём лёмбы-
нёгдёрёй цёттё кёнынмё. 
Сё бёрёггёнёнтём гёсгё 

сбёлвырд кёндзыстём ссёдз боны 
фёстё Цёгат Кавказы федералон 
зылды ерысты нё республикёйы 
спортивон кад чи хъахъхъёндзён, 
уыцы богёлтты. Бузныг зёгъём 
Физикон культурё ёмё спорты 
министрадён, медицинон кусджы-
тён ёмё нё фарсмё ёрбалёууёг 
ёххуысгёнджытён, ерыстё ёнё-
къуылымпыйё кёй ацыдысты, уый 
тыххёй. Кёй зёгъын ёй хъёуы, 
ёппётёй ёххёст уёвын алы хатт 
не ’нтысы. Зёгъём, нё нём фаг 
кёнынц тёрхонгёнджытё. Уыдоны 
цёттё кёныныл дёр хъёуы бакусын. 
Нё хёстёгдёр ерыстыл дзургёйё 
нё фёнды, цёмёй Налцыччы нё 
лёппутён бантыса Уёрёсейы чем-
пионатмё фылдёр балцёгтё рам-
булын».

БАСКАТЫ Уырызмёг 

НОГЪАЙТЫ Георги,
авторы ист къам

